
                               Туган ягым- яшел бишек

Максат:Балаларны кешелекнең глобаль проблемаларын тәҗрибәләргә нигезләнеп аңларга өйрәтү. Бәйләнешле сөйләм  телен үстерү.Туган якка мәхәббәт тәрбияләү.
Шөгыль барышы:
Һәр кешенең үзенең туган ягы, торган җире була. Ә безнең торган җиребез – ул безнең бистәбез. Балалар, ә безнең бистәбез ничек атала ?(балалар җавабы)Әйдәгез әле үзебезнең бистәбез турында шигырьләр тыңлап китик әле. Ул шигырьләрне бистәбездә яшәүче шагыйрьләребез язган. Рәхим итегез.

1 бала   Җәлил диеп, горур яңгырый

              Бистәбезнең исеме.

              Ватан өчен башын куйган

              Бөек герой исеме.

2 бала   Бистәм минем – гөлләр иле

              Иген игә, нефть чыгара.

              Саф һавасы, чишмәләре белән

              Тирә - юньдә бүген дан тота.

3 бала   Кешеләргә яшәү дәрте бирә

              Хезмәт белән менә үрләргә.

              Герой исеменә лаек бистәм

              Тирә - юньдә өлге күпләргә.

Безнең бистәбез – нефтьчеләр бистәсе.Күбегезнең әниләре, әтиләре нефтьчеләр булып эшлиләр.Ә нәрсә эшлиләр соң нефтьчеләр? (Балалар җавабы) Дөрес, алар нефть чыгаралар.Менә бүген шөгыльгә нефть алып килдем, әйдәгез карыйк әле. Нефть нинди төстә?Дөрес , балалар, нефтьне икенче төрле кара алтын дип тә йөртәләр. Исе ничек таралды  нефтьнең?  Үзенә бертөсле исе дә бар икән.Икенче савытка агызып карыйк әле, ул май сыман  икән. Димәк, нефть – кара, исле, май сыман сыеклык. Балалар, ә ни өчен безгә нефть кирәк?(балалар җавабы) Нефтьтән бензин, керосин, кереш, пластмасс һәм башка бик күп әйберләр ясыйлар.Димәк, нефть булмаса нәрсә була? Машиналар йөри алмаслар иде,самолетлар очмаслар , тракторлар йөрмәс иде. Әгәр машиналар , тракторлар йөрмәсә нәрсә була? Машиналар йөрмәгәч, кибетләргә ашамлыклар, киемнәр килмәс иде, басуларда икмәкләр җыелмыйча калыр иде. Димәк, нефть безгә бик кирәк икән.
 Ләкин, нефтьне дөрес файдаланмасак,  торбалар тишелсә, ул җир өсләренә, суларга агарга мөмкин. Табигатькә бик күп зыян киләчәк. Ә нәрсә соң ул табигать?(Балалар җавабы)
Хәзер без сезнең белән җир өстенә аккан нефтьнең кошларга нинди зыян китерүен карап китәрбез.Минем кулымда кош йоны. Сездә алыгыз әле кош йоннарын.Әйтегез әле, кош йоны нинди? (ак, йомшак, җиңел) Әйдәгез әле, кулларыбызны өскә күтәреп , аны очыртып карыйк, йон нишли? (балалар җавабы) Ничек оча? ( җиңел итеп) . Алып куйдык йоннарны.Димәк безнең кошларыбыз очарга сәләтле икән. Балалар,кошларга суның зыяны бармы? Без сезнең белән  тәҗрибә ясап, суның кошларга зыяны юк икәнен күргән идек. Ә менә кош йонын нефтькә манчып карасак, нәрсә булыр микән? Тәҗрибә ясап карыйбыз, игътибар белән карагыз.Савытта безнең- нефть, кош йонын алабыз, һәм нефтькә манчыйбыз Йон нишләде? (авырайды) Аны очыртып карыйк әле. Ул ничек төшә?Ул җиңел очамы? Димәк, канатлары нефтькә баткан кошлар оча алалармы икән? Оча алмагач, аларга нәрсә яный? (аларга һөҗүм итәчәкләр)Кошлар бетсә нәрсә булачак?(бөтен җирне зарарлы бөҗәкләр басачак, табигатькә зыян киләчәк).
Елга- күлләрдә нәрсәләр яши? Ә менә нефть су өсләренә акса, нәрсә булачак?  (балалар җавабы) Хәзер тагын бер тәҗрибә үткәрик.Савытта -  су, ул безнең кечкенә елгабыз, су өстенә нефть агызабыз.Нәрсә булды? Су өстен элпә каплап алды.Сез ничек уйлыйсыз? Су астында яшәүче балыклар, бакалар сулый алырлармы? Алар үлеп бетәчәкләр.Алар белән нәрсәләр туклана?(Кошлар) Димәк, кошлар да юкка чыгачаклар, табигать юкка чыгачак. Ничек җыеп алырга була суга аккан нефтьне? (балалар җавабы)Нефтьчеләр җайлы юлын эзләп тапканнар, суга сөзгечләр куеп калдыралар, нефть җыелгач, аны җыеп алалар, су өсте чиста кала.Безнең табигатебезне саклап, тырышып эшлиләр.

Бервакыттада җир өсләре пычранмасын иде, һәрвакыт матур чәчәкләр генә үссеннәр. Әйдәгез әле  уйнап, ял итеп  алыйк әле.

                            Уен:”Бу аланда чәчәкләр күп”

Табигатьнең тагын бер матур җире – ул чишмәләр.Элек- электән әби - бабаларыбыз чишмәләргә изге урын итеп караганнар.Аларны чистартып, карап торганнар, анда күңелле ял иткәннәр. Бу йоланы безнең нефтьчеләребез дә дәвам итә.Нефтьчеләр ясаган чишмәләр искиткеч матурлар. Әйдәгез аларны карап китик әле.

                             Мультимедиа    “Чишмәләр карау”

   1нче слайд- Челтер- челтер чишмә ага

                     Һич тә тыймалы түгел.

                      Ә сулары шундый йомшак

                      Эчеп туймалы түгел.

                       Без барабыз чишмәбезнең

                      Салкын суын эчәргә

                       Эчкәндә үзеннән- үзе

                      Баш иелә чишмәгә.

Менә шундый матур шигырь язган чишмәләр турында яраткан шагыйребез Р.Миңнуллин.

2 слайд- Элек кызларыбыз чишмәгә теләк тели- тели барганнар, тәннәренә тазалык, бәхет сораганнар.

3 слайд- Бу чишмә минем туган авылым- Яңа кәшер авылында урнашкан.Ул чишмәгә Зәки исемле бабай нигез салган, шуңа Зәки чишмәсе дип атаганнар.
4 слайд- Бу Зәки чишмәсенә чыга торган басма. Карагыз әле балалар, нинди матурлык,  суның чисталыгын күрегез әле.

5 слайд-Чишмәгә төшү өчен нинди матур баскыч ясаганнар. Әбиләребез чишмә суын эчәргә килгәннәр.

6 слайд-Табигатьнең матурлыгын күрегез әле балалар, искиткеч шулай бит.

7 слайд-Ә бу чишмә - Юкәле чишмәсе. Тирә- юнен юкә агачлары әйләндереп алганга аны шулай атаганнар.

8 слайд-Тагын бер матур чишмә. Бу чишмәне ясауга күпме көч киткән балалар.Таштан ничек матур итеп ясаганнар.
9 слайд-Татар халкының милли бәйрәме үтә торган җирдә чишмә ясаганнар, аны Сабантуй чишмәсе дип атаганнар.Чишмә буенда кызларыбыз әйлән- бәйлән уйныйлар.

10 слайд-Һәр чишмәнең дә үзенең холкы бар. Кайберләре челтерәп ага, кайберләре җырлый- җырлый ага, кайберләре ургылып ага. Шуңа бу чишмәне Урганак дип атаганнар.
11 слайд- Бу чишмәне берәрегез таныдымы балалар? Бу тырыш чишмәсе.Бистәбездә тырыш кешеләр яшәгәнгә аны шулай атаганнар.

12 слайд-Бу чишмә- урман эчендә урнашкан. Шуңа аның исеме дә Урман чишмәсе дип атала.Урман эчендә челтерәп  чишмә ага, һавада матур итеп кошлар үзләренең җырларын сузалар.

13 слайд-Бу чишмә- Яшьлек чишмәсе.Бу чишмәнең суын эчсәң, яшәреп киткән кебек буласың
14 слайд- кызларыбыз Яшьлек чишмәсенә су алырга килгәннәр.

15 слайд- Чишмәләр кешеләрне берләштергән. Җаннарына тынычлык, тәннәренә сихәтлек биргән. Балар карагыз әле күпме чишмәләрне ясаганнар безнең нефтьчеләребез.Бик зур рәхмәт инде аларга. Ә без чишмәләрне карап, чистартып торырбыз, әйе бит балалар.

Нефтьчеләребез быел бик күп агачлар да утырттылар, табигатькә файда китерделәр. Ә бит табигатьтә бар нәрсә үз- ара бәйләнгән. Ә менә бер генә агачны киссәк тә,бар табигать бетәчәк. Бу чыннан да шулай микән? Әйдәгез карап китик әле.
                            Уен”Табигатьне сакла!”

Димәк , табигатьне сакларга кирәк.

Табигать турында бик күп мәкальләр бар. Әйдәгез аларны искә төшерик .

                            Мәкальләр әйтү

-урманга шырпы белән бармыйлар;

-агач үлеме- балтадан;

-яшь агачны сындырма- яшь гомерең өзелер;

-кош оясын туздырма- рәхәт күрмәссең.

Балалар, нефтьчеләребез табигатькә бик күп файда китерәләр дидек: агачлар утырталар, чишмәләрне төзекләндерәләр. Ә без сезнең белән ничек табигатькә файда китерә алабыз?

-кошларга җимлекләр эләбез;

-чәчәкләр , агачлар утыртабыз;

-әти- әниләр белән кырмыска ояларын әйләндереп алабыз;

-чүпләрне җыябыз.

Чүп – чарлардан төрле уенчыклар, әйберләр, хәтта киемнәр дә тегеп була икән. 
 Әйдәгез әле балалар киләчәктә дә үзебезнең туган як табигатен саклыйк, пычратмыйк!

                         Беркайчан да рәнҗетмәгез

                         Табигать ул- Җир-ана.

                         Табигатьнең якын дусты

                          Булсын иде һәр бала!.

Үзебезнең шөгыльне Сарманда яшәүче, иҗат итүче композиторыбыз Гөльнара Якупова  җыры белән тәмамлыйбыз

                             Җыр:”Саумы кояш”

Бүген без сезнең белән туган як табигатен саклау турында сөйләштек, киләсе шөгылебездә үзебезнең бистәбездә яшәүче башка милләт халыклары белән танышырбыз. Барыгызга да бик зур рәхмәт.  Сау булыгыз!

